
4

Tûtto questo o pensavan in segretto,

Sensa dîselo manco in confidensa,

E atteggiando ansi a bocca a ûn sorrisetto

Tûtto pin de modesta compiaxensa,

Mandavan a fâ fotte o pappagallo,

E o Paddre che o ghe-o dava pe regallo.


5

O diffiçile o l'ëa de combinâ

Chi doveiva tegnî sto bell'assesto

Pe curâlo, pe dâghe da mangiâ,

Pe tegnîlo pulito e fâghe o resto,

In manëa che se poësan divertî

Tutte egualmente sensa aveì da dî.


6

Comme l'ëa da aspëtâse, ogni Sorella

A vantava diritti a questo ûffizio,

E perchè no nascesse ûnn-a rattella,

E nisciûnn-a n'avesse pregiudizio,

A Badessa a l'ha imposto a so opinion

Troncando in sciö ciû bello a discûssion.


7

A l'ha dunque deciso e stabilïo,

Che in refettöio lê o dovesse stâ,

Che fêua da Maddre fessan tûtte o gïo

Pe aveine cûra, e dâghe da mangiâ,

E o no poesse servî de distrazion

Che soltanto in te l'öa da ricreazion.

